
Nasionale Jong Vroueboer van die Jaar-prys gedeel

Doret Smit van die Laingsburg-omgewing is die naweek aangewys as die nasionale Jong Vroueboer van die Jaar tydens ’n galafunksie in Pretoria. Sy deel hierdie prys met Lindie van Deventer van die Noord-Kaap wat met sowat 1200 dorperskaap in die Prieska-omgewing boer.

Doret is onlangs ook aangewys as die Wes-Kaapse wenner in die kategorie Top Produsent vir Nasionale Markte in die provinsiale uitdunrondtes van die Vroueboer van die Jaar Kompetisie aangebied deur die Departement van Landbou.

Die 28-jarige Doret trotseer die soms ongenaakbare klimaatsomstandighede van die Karoo vrou-alleen op die plaas Wilgefontein buite Lainsburg. Hier verbou sy op 15 hektaar wyndruiwe en oes jaarliks byna 600 ton druiwe wat aan die De Doorns kelder gelewer word. Voorts verbou sy appelkose en vrugte op ’n verdere 3 hektaar, terwyl tien hektaar gebruik word vir die produksie van groentesaad op ’n stelsel van wisselbou. 

Doret Smit is opgewonde en optimisties oor die toekoms van landbou en veral die bydrae van vroue: “Vandag se vroueboere is modern, professioneel en gewillig om te leer. Ons weet hoe om die beskikbare tegnologie te gebruik, maar waardeer steeds die kundige advies van ervare produsente.” Haar visie: “dat produsente, oor ras- en geslagsgrense heen, mekaar sal respekteer en sal bystaan”. 

Cobus Dowry, Minister van Landbou in die Wes-Kaap, het Doret Smit gelukgewens en gesê: “Doret is ’n prekende voorbeeld van iemand wat ’n sukses kan maak van boerdery ongeag die omstandighede en ten spyte van elemente wat ’n boer - man of vrou - van tyd tot tyd moet trotseer. Die Provinsiale Regering van die Wes-Kaap en die breë landbougemeenskap is opreg trots op Doret en haar besondere prestasie. Ons deel in haar vreugde en ons wens haar alle sterkte toe met haar boerdery.”

Op die foto - lnr: Doret Smit ontvang haar trofee van Me Thoko Didiza, Minister van Landbou en Grondsake, terwyl Me Bongi Njobe, direkteur-generaal van landbou, toekyk.

